
శృంగారశాకుంతలము






     జూడదుగాని యొండుదెసఁ జూచినఁ దా నను జూచుచుండు నీ

     జాడలు నాపయిం దగులుచందము డెందముఁ జేర్పనేర్పఁగన్.159

ఉ. అచ్చపలాక్షి కన్య విమలాశ్రమవాసిని ప్రేమచిహ్నము

     ల్మచ్చిక లేక చేయ దనుమానము గల్గదు సత్యసంతతు

     ల్వెచ్చపుఁగూరుము ల్పరిఢవింపఁగ నేరదు నేర దబ్జసం

     పచ్చటులంబులై మెఱయు పచ్చనిచూపులక్రేళ్ళు చూడఁగన్.
160

మ. చికురంబు ల్నొసలంట నున్న చెమటల్ జెక్కు ల్దలిర్పన్ ఘటో

     దకభారమ్మునఁ గెంపు హస్తయుగ ముద్గారింప నంసంబు లిం

     చుక జాఱం జనుదోయి యూర్పువడి సంక్షోభించి కంపింపఁ దా

     నొకకేలం దుఱు మావటించు చెలువం బుల్లంబుఁ గొల్లాడదే.

వ. అనుచు నచ్చెలువచెలువంబు దనమనంబున నునుచుకొని, యచ్చోటు

     వాసి మగిడి చూచుచు, నిలచుచు, నివ్వెఱపడుచుఁ, బ్రొద్దువంకఁ గనుం

     గొనుచుఁ, బెద్దసడిం గొండొకదవ్వు గమనించుచు, నిట్టూర్పు నిగిడించుచు

     నెట్టకేలకు వేలంబున్నచోటికిఁ దపసిబోటికి మనం బిచ్చి యేటి కెదురంటిన

     కరణి ధరణీనాయకుండు ప్రవేశించి.

చ. తనకు శకుంతలావదనదర్శనయాత్రకు విఘ్న మాచరిం

     చిన పులిఁ జంపఁ జూచియును బెంపుడు గావున వేఁటకాండ్రమీఁ

     ద నెపము పెట్టి యేమఱుట తప్పుగఁగట్టి యథాపరాధదం

     డన మొనరించె నుత్తమజనంబులు చూప రనర్హకోపముల్.

		 ఈ పేజీలో చివరి మార్పు 21 అక్టోబరు 2021న 22:28కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

